
A OBSCENIDADE DO ABSURDO 

 Encubertos baixo un título tan provocativo como o de Pornografía1, que esperta 
inmediatamente a nosa faceta máis escura de voayeurs, dánse ó prelo os primeiros 
poemas de Lupe Gómez. Son os versos desta autora breves apuntamentos da 
realidade circundante, reflexos da obscenidade vital que nos envolve e da violencia 
extrema presente nunha sociedade cada vez máis competitiva e absurda: 

   

A vida é tan 

 

  dura que cando 

 

  vou por calquera rúa 

 

  tódalas persoas 

 

  coas que me cruzo 

 

  vaian como vaian vestidas 

 

  son boxeadores. 

 

  A sublevación contra a intrahistoria dun pobo, e sobre todo dun xénero 
abocado a "camiñar co pelo solto // e os peitos caídos", vai conformar un poemario da 
rebelión no que a fuga cara adiante do eu poético se levará a cabo contra calquera 
tipo de normas e prexuízos. Para romper co destino atávico imposto á muller o eu 
poético arriscará mesmo a súa propia integridade -"Correr, // costa abaixo, // chocando 
cos cornos // das vacas"- nunha fuga onde toda ferida é unha forma de aprendizaxe e 
superación. A voz poética comeza recoñecéndose como muller -"A muller é // un cristal 
// atravesado por // unha patria"- antes de abrir, como Pandora, a caixa do prohibido e 
dar inicio ó seu movemento de subversión: 

  Non sei o que digo. 

 

  Nunca o saberei. 

                                                 
1      Ed. da autora, 1995. 



 

  Abrin o cuarto prohibido 

 

  e agora estou dentro. 

 

 Mais no cuarto prohibido nada é o que aparenta e dilúense os límites entre a 
certeza e o soño. No percorrer alucinado por un mundo que se abre nas súas múltiples 
e poliédricas caras, o eu poético vai abandonando as certezas inmutables da súa 
infancia e abrangue novas realidades tal vez xa soñadas. Só hai algo que permanece 
dentro deste universo cambiante: o feito da posesión xenética, desde o estadio fetal, 
dunha lingua propia 

 

  Falar galego envolta 

 

  do estómago 

 

  de miña nai. 

 

 É primordial para o eu poético o reforzo poderoso da palabra pero antes debe 
individualizala desde o rexeitamento dunha linguaxe imposta: "Racho// a garganta// 
que fixeron// penetrar// no meu corpo". Só con esta arma dialéctica é posible explicitar, 
en breves trazos efectistas e directos, o que observa mentres deixa aflorar -tamén ela- 
unha vea de voayeur: "Teño o ventre // noutro lado. Aquí // só estou eu // coa miña 
mirada". Esta actitude directa e agresiva conleva en si a subversión dos roles tradicio-
nalmente femininos desempeñados polas mulleres da súa familia que "levan a saia// 
tocando os nocelos e teñen// a fronte colorada" mentres van perdendo, co desfacerse 
da saia, a súa forza vital. O eu poético insírese nunha loita incesante por conquistar 
parcelas cada vez máis amplas: a vestimenta, a fala e os xogos na nenez 

  Xogo a estalos 

 

  entre os nenos 

 

  e eles non comprenden 

 

  que eu comprenda a guerra 



e, posteriormente, a independencia, a liberdade sexual, a fuga do atavismo escravista  

 

  Ter unha casa 

 

  sobre un monte. 

 

  Dende alí, co corpo 

 

  de HEIDI, rachar as 

 

  costuras do vestido 

 

  e pasear encoiro. 

 

 Non só hai rebeldía desde a consciencia dunha mente adulta senón na 
intuición infantil; tanto na volta á paisaxe primixenia como na asunción dos adiantos 
tecnolóxicos: "Vexo subversión// nos montes, no debuxo dunha// grúa, nas nenas de 
máis// de sete anos". Perante a imposición tiránica por parte do entorno dunha 
obscena violencia só cabe romper a pasividade e enfrontarse firmemente con ela. A 
poesía é o medio para liberarnos da obediencia normativa mentres abrimos, sen 
medo, os ollos xa que, como se di na introducción do poemario, 

 

A poesía (...) sae libre como un trebón, como unha festa. A poesía 

está baixo os mineiros e os borrachos, onde as nenas suspiran. 

Alí teño un caixón para meterme e destrozar o camiño. Romper a 

creación, imaxinarnos deuses en vez de aspirar a ser marionetas 

que circulan ben polas rúas. 
 

Despoxémonos pois das ataduras que nos pexan, dos vestidos que nos encubren 

para, libremente, disfrutar dos versos fermosamente libertarios de Lupe Gómez. 

